
L I B U R U A K 
E.U.T.G. eta Euskaltzaindia, al-

karren laguntzarekin euskal alfabe-

tizazioari buruzko lanetan ari da. 

Euskaldunik geienak, aspaldi Andi-

ma Ibiñagabeitia adiskide zintzoak 

esan zuen bezela, analfabetoak bai 

dira, beren izkuntzan. Ez euskeraz 

irakurri, ez euskeraz idazten ez da-

kielako. 

Gaitz au euskeltzaleen artean 

bertan ere arkitzen degu. Geiene-

tan, besteen euskalkiak ezagutzen 

alegindu ez direlako, ez bai dute 

ezer ulertzen. 

Baiña, gogoan izan irakurtzen eta 

idazten jakitzeak, soilik, ez duela 

balio aundirik baldin jakinduria ori 

erabiltzen ez bada. 

Jenderik geienak ez du liburuak 

erosteko oiturarik (erosi ta irakurri) 

ta orrek kalte ikaragarriak dakarzki 

kulturaren desarrolloaren alderako. 

Gaurko kulturadun erri aurreratue-

tan iiburuetan arkitzen bai da ja-

kintza guzia. 

Xina-ko jakituri zaarrak dio, 

munduan gizonaren eginkizun na-

gusiena dala arbola bat ipini, libu-

rua idatzi eta seme bat izan. Guk, 

gutxiagorekin ere frutu ederrik izan-

go genduke gure inguruan. 

Iñoiz euskeraren alde itz onak 

esan dituzten zenbait euskalduni es-

keiñi izan diegu, gure egille gaxoak 

beren boltzillotik galduaz argitara-

tutako liburuak ta amar edo ogei 

duro liburutan ematea astakeria 

iduritu zaie. Baiña, zinean, fotba-

llean, txikiteoan, afari batean errez 

ematen dituzte bere txanponak. 

Gure jendearen artean, liburuak 

erosteko oitura zabaldu bear da. 

Txikitoak edatea bezin premiñazkoa 

dala sartu bear zaie beren buruetan. 

Gizonak, bere ekonomiarik juztue-

nean ere, bere presupuestotik zati-

txo b a liburutarako izan bear lu-

ke. Liburuetan arkitu geneza mun-

duko kultura guzia. Liburuen bidez 

ez da garesti saltzen kultura, iraku-

rri nai duanarentzat. Libururik txa-

rrenak ere zerbait erakusten du. Ta, 

liburua da maixua, noiz nai galdetu 

ta erantzuten dakiana. 

Baiña. irakurri esan det; ta ez 

erosi bakarrik: irakurri. Itxurak ez 

dira aski. Badira zenbait dirudun 

liburu dotoriak erosten dituztenak, 

beren etxe zokoak apaintzeko; bai-

ña ez beren burua. Oiek, liburuak, 

enkuadernazioaren kolore ta itxura 

politetatik juzgatzen dituzte. Baita 

ere, badira, azal utsak erosten di-

tuztenak ere. Azken oiena gaitzerdi 

da, beren buruen neurriko liburuak 

erosten bai dituzte: utsak. 

Liburuak irakurtzea ere, egunero-

ko eginkizuntzat artu bear du gizo-

nak. Orduerdi, ordubete edo ezingo 

dana; baiña, irakurri. Irakurtzen 

duan erria kultura giroan aurrera 

joango da, Unamuno uxatu nai zuan 

«abajo la inteligencia» dei ura gerok 

uxatu bear degu, gure izatea kamus-

tu ez dedin. 

Liburu gabeko etxea, txoririk ga-

beko basoa edo arrainik gabeko er-

reka bezela da: tristuragarria; bizi-

tzaren iturriak ukatzen ditualarik. 

Gaiñera, liburuak erostea, kultura 

geierazitzen laguntzea da. Bearrez-

ko laguntza. 

Liburu onenak ez dira izaten ga-

restienak. Baiña dotoreak bai; argi-

taratzeilleentzat komerzialenak dira 

liburu dotoreak, zerbait diru ta kul-

tura gutxi dan errietan. Ta, merkeen 

artean arkitzen dira beti gai mami-

tsuenak, atsegiñenak edo jakintsue-

nak. Ta, jakintza ez da gaztaroko 

estudioekin bukatzen. Gizon argia 

bizi guzian ari da ikasten, eta orta-

rako, Lin Yutang-ek bere liburu ba-

tean dion bezela: liburuak etxeko 

liburutegian, liburuak gelan, sukal-

dean eta komunean; liburuak etxea 

ta etxekoak jazten dituzte. 

Bide ori artzen ez degun artean, 

etorkizunera, kulturaren iturriak le-

gortuko zaizkigu. 

Au irakurriaz, norbaitek esango 

du ia zertarako datozen liburusal-

tzaillearen erako itzok. Zertarako? 

Euskaldunok geure buruak arrotxo 

agertzen ditugulako, arpidedun ga-

be argitaratzen diran liburuak 300 

doi-doi saltzen diralarik —bai eus-

keraz eta bai orderaz, baiña batez 

ere euskeraz—, ainbeste billakak 

beren buruak euskeltzaletzat azal-

tzen dituztenean. Oroi, arren, alfa-

betizazioa ez dala aski izango libu-

ruen argitalpenak bere salneurrietan 

jartzeko aiña zabaltzen ez diran ar-

tean. Eta irakurri ezak bere kideko 

duan kulturarik ezagaitik aunitz 

jardungo gera eztabaidetan euskera-

ren gauzetan Altubek aspaldi eraba-

gitako gauzak alperrik berriztatuaz. 

Ibsen-ek aspaldi urratu zituan tea-

tru neurriari buruz, Whitman-ek 

atzean utzi zituan poesi erak berri-

tuaz. Ta ez nijoa ezer esatera Kier-

kegaard-en saioeri buruz, bere ize-

na illunez lausoturik dagoalako gu-

re unibersitarioen artean ere. Noiz-

bait konturatuko al gera ortik da-

toztela gure kalte nagusiak. 

Alfabetizazioaren ondorean, an-

dik igarotzen dan bakoitzak, ar be-

za liburua (bear bada iztegiaren la-

guntzarekin) ta aldizkarietan libu-

ru-ari egindako aburuak ezaguturik, 

joan dedilla bere kabuzko aburuak 

jartzen, bere irizpideak geitu ta obe-

tzeko bide bakarra danez, eta au-

rrera! 

Guzion artean jaso bear degu kul-

tura, Ez pentsa jaun jakinzale ba-

tzueri bakarrik dagokien gauza dala 

kultura, Ez! Guzion egin bearra da. 

Ta, izan gogoan, gaurkoz, euskaldu-

nok or degula gure utsunerik la-

rriena. 

